
ЗАХИДАЛ 74

	 

	МОНГОЛЫН ЭЗЭНТ ГҮРЭН ЗАДРАН УНАСАН НЬ

	 

	1932 оны Долоодугаар сарын 9

	 

	Дундад эртний үе дуусаж Европт янз бүрийн салбараар шинэ үзэл санаа, шинэ эрчим зориг оргилон гарах болсныг би чамд бичлээ. Европт ажил үйлдэл ундран бүтээлч хүч нь оргилон байлаа. Олон зуун жилээр жижиг улсуудынхаа дотор хашигдан байсан хүмүүс уудам тэнүүн замд гарч, өргөн их далай тэнгисийг хэрэн явж, дэлхийн хамгийн алслагдсан хол нутагт хүрч байв. Тэд хүчиндээ итгэсэн ялагчийн ёсоор ажиллаж, тэрхүү итгэл нь урам зоригийг тэтгэж, гайхамшигтай гавьяат үйлс бүтээхэд хүргэж байв. 

	Гэвч яагаад тэгж гэнэт өөрчлөгдөх болов гэдгийг чи мэдэхийг хүсэж байгаа биз. Арван гуравдугаар зууны дунд үед монголчууд Азийг ч, Европыг ч ноёрхон байлаа. Дорнод Европ монголчуудын эрхшээлд, Өрнөд Европ дийлдэшгүй мэт санагдагч тэдний их цэргийн өмнө сүрдэн чичирч байв. Европын хаад, эзэд Монголын Их хааны цэргийн жанжидтай ч өөрийгөө зүйрлэхийн аргагүй байв. Түүнээс хоёр зуун жилийн дараа османы туркүүд Византийн эзэнт улсын нийслэл Константинополь хот, Зүүн Өмнөд Европын үлэмж нутгийг эзлэн авсан байв. Лалын ба загалмай шашинтны хооронд найман зуун жил үргэлжилсэн тэмцлийн эцэст араб сельжукүүдийн дурыг булаан байсан их олз османуудын гарт оржээ. Османы султанууд түүнд сэтгэл үл ханан өрнө зүг хомхой гараа сунгаж Ромыг хүртэл цөлбөж байв. Тэд Германы (Ариун Ромын) эзэнт улс, мөн Италид аюул учруулж, Унгарыг эзлэн авч Вена хотын босго хүрч, Италийн хилд тулан очиж байжээ. Зүүн талаараа Багдадыг, өмнүүрээ Египетийг эзэмшилдээ авчээ. Арван зургаадугаар зууны дунд үед туркийн их эзэнт улсыг Тансаг баян хэмээн нэрлэж байсан султан Сулейман захирч байв. Тэнгис дээр хүртэл түүний флот ноёрхож байжээ. 

	Ийм өөрчлөлт яагаад болов оо? Европ яаж монголчуудын заналхийллээс ангижрав аа? Европ туркийн аюулаас яаж тэсэн гарч чадав аа? Зөвхөн тэсэн гараад зогсоогүй яагаад өөрөө түрэмгийлэгч болж бусад оронд аюул учруулдаг болов оо?

	Монголчууд Европыг удаан айлгаагүй юм. Тэд их хаанаа сонгохоор яваад буцаж ирээгүй юм. Өрнөд Европ Монголд байсан тэдний төрөлх нутгаас хэтэрхий аглаг хол байлаа. Европ бол ой модоор хучигдсан нутаг, харин монголчууд уудам тэгш тал нутагт амьдарч дассан болохоор европ нутаг тэдэнд таалагдаагүй байж ч болох юм. Ямар ч гэсэн Өрнөд Европ өөрсдийн баатарлаг явдлаар биш, харин монголчууд шимтээгүй, бас тэд ар талдаа өөр их ажилтай завгүй байсны чөлөөнөөр монголчуудын аюулаас аврагджээ. Монголчууд Дорнод Европт арай удсан бөгөөд тэдний захиргаа яваандаа суларч, задран унах хүртэл л тэнд байсан юм. 

	1453 онд Константинополийг эзлэн авсан явдал европын түүхэнд эргэлтийн үе болсон юм гэдгийг би чамд хэлсэн билээ. Энэ үйл явдлыг ойлгомжтой болгохын тулд хамгийн янз бүрийн хэлбэрээр нээгдэн дэлгэрч байсан сэргэн мандалтын шинэ үеийн уур амьсгал эхэлснийг дундад эртийнхээс заагласан үе гэж үздэг юм. Чухамхүү Европ дахинд Туркийн аюул тулгарч, тэд юу юугүй түрэх нь гэж бодмоор байсан яг тэр үед Европ хөл дээрээ зогсож хүч тэнхэлтэй болж эхэлсэн нь сонин юм. Туркүүд хэсэг зуур Европ руу давшсаар байсан боловч тэднийг урагш хөдөлж байх хооронд европын судлаачид шинэ шинэ улс орон, далай тэнгисийг нээн, дэлхий тойрсон аялал хийж дэлхийн бөмбөрцгийн газар бүхэнд хүрч чаджээ. 1520—1566 онд хаанчилж байсан Туркийн султан Сулейманы үед Туркийн эзэнт улсын нутаг дэвсгэр тэлэн өргөжиж Вена хотоос Багдад, Каир хүртэл үргэлжилсэн их газартай болжээ. Гэвч түүнээс хойш туркүүд урагш давшиж чадаагүй юм. Тэд грекийн Константинополийн хуучин сульдаж доройтсон уламжлалаас зайлж чадаагүй ажээ. Европ хүч тэнхэл суухын хэрээр туркийн хүч суларч, эрчим чадал нь доройтжээ. 

	Өнгөрсөн үеийг тунгаан үзэхэд Азийн зүгээс Европ руу олонтоо цөмрөн орж байсныг бид харлаа. Бас Европ ч Ази руу хэдэнтээ цөмөрсөн боловч тэр нь нэг их гавиатай юм болсонгүй. Азийг дамжин Энэтхэгт орсон Македоны Александрын аян дайнаас үлдсэн ул мөр бага юм. Ромчууд Месопотамаас цааш хальж гараагүй билээ. Нөгөө талаар эрт дээр үеэс эхлэн азийн аймгууд Европ руу нэг бус удаа довтолж байжээ. Түүнээс Европ руу османуудын хийсэн довтолгоо сүүлчийнх нь байв. Гэвч яваандаа уг байдал өөрчлөгдөж Европ давшин түрэмгийлэх болсныг бид харах болно. Байраа сольсон тийм өөрчлөлт арван зургаадугаар зууны дунд үеэс эхэлсэн гэж хэлж болно. Дөнгөж сая нээгдсэн Америкийг Европ доорхноо эзэгнэн авчээ. Гэтэл Азийг эзэгнэнэ гэдэг хэцүү асуу˗ дал байлаа. Европчууд хоёр зуун жилийн турш Ази тивийн янз бүрийн нутагт түшиг тулгуур олж авах гэж хичээж тэгээд арван наймдугаар зууны үед л Азийн зарим нутагт сая ноёрхлоо тогтоож чаджээ. Түүх эс мэдэх зарим хүн Европ ямагт Азийг эзэгнэн байсан мэт, боддог тул үүнийг мартаж огт үл болно. Европ тийм ноёрхох үүрэг гүйцэтгээд удаагүй байтал байдал дахин өөрчлөгдөж ноёрхлоо алдсаныг бид харж байна. Шинэ үзэл санаа Дорнодын орнуудыг хөдөлгөж, хүчирхэг чөлөөлөх хөдөлгөөн өрнөн Европын ноёрхлыг ганхуулж байна. Үндэсний тэр үзэл санаанаас ч илүү өргөн гүнзгий дэлгэрч байгаа тэгш байх гэсэн нийгмийн шинэ үзэл санаа империализм ба дарлал мөлжлөгийн аливаа илрэлийг эцэс болгох учиртай билээ. Ирээдүйд европ Азийг ноёрхох буюу эсхүл ази Европыг ноёрхох гэсэн яриа эцэс болж, нэг орон нөгөө орноо дарлан мөлжих явдал арилах ёстой. 

	Миний яриа дэндүү сунжирчихлаа. Монголчуудын талаар эргэж ярилцъя. Тэдний хувь заяа цаашид юу болж яаж дууссаныг лавхан харъя. Монголчуудын сүүлчийн Их хаан нь Хубилай гэдгийг чи санаж байгаа. 1292 онд түүний нас барсны дараа Солонгосоос Азийг бүхэлд нь хамран Европын Польш, Унгарын нутаг хүртэл үргэлжилсэн түүний их эзэнт гүрэн таван эзэнт улс болон хуваагджээ. Тэдгээр таван эзэнт улс тус бүрдээ үнэхээр том улсууд байв. Би түрүүчийнхээ нэг захидалд (№ 68) тэр таван улсыг нэрлэсэн билээ. 

	Хамгийн том нь Хятадын эзэнт улс байв. Түүний бүрэлдэхүүнд Манжуур, Монгол, Төвд, Солонгос, Аннам, Тонкин (Умард ба Төв Вьетнам) Бирмийн хагас орж байлаа. Түүнийг Хубилайн удмын Юань улс залгамжилсан боловч удаан тогтоон барьж чадсангүй! Тун удалгүй өмнөдөд байсан түүний хэсэг задран унаж, улмаар Хубилайн нас барснаас хойш яг далан зургаан жилийн дараа 1368 онд түүний эзэнт улс унаж, монголчууд тэндээс хөөгджээ. 

	Алс холын өрнөдөд Алтан Ордны эзэнт улс гэж байв. Мөн ч чамин нэр өгсөн байгаа биз! Хубилайн нас барснаас хойш ч Оросын язгууртнууд бараг хоёр зуун жилийн турш тэдэнд алба төлж байжээ. Тэр үеийн сүүлчээр (1480 он) эзэнт улс нэлээд суларч, Москвагийн их ван Агуу Иван оросын язгууртнуудыг толгойлон алба төлөхөөс татгалзсан байна. Оросын умардад эртний Новгородын вант улс гэж байж, тэд худалдаачид, гар урчуудын захиргаанд байдаг байжээ. Иван тэр улсад цохилт өгч өөрийн вант улсад нэгтгэжээ. Тэр үед Константинополийг Туркүүд эзлэн авч хуучин эзэн хаант улсыг хөөн зайлуулсан байв. Иван тэрхүү хуучин эзэнт улсаас эхнэр авч түүгээр уламжлан эзэн хааны өргөөг эзэмших, эртний Византийг өвлөн авахыг санаархжээ. Тийнхүү 1917 оны хувьсгалаар эцэс төгсгөл болсон Оросын эзэнт улс Агуу Иваны үед үүсэн тогтжээ. Догшин хэрцгийн улмаас Грозный хэмээн алдарших болсон түүний ач хүү Иван эзэн хаан буюу цезарьтай эн тэнцэх хаан хэмээн өөрийгөө өргөмжилжээ. 

	Тийнхүү монголчууд эцсийн эцэст Европыг орхин одох болжээ. Алтан Ордон буюу Төв Азид байсан монголын бусад эзэнт улсуудын үлдэгдэл цаашид юу болсныг дэлгэрүүлж ярих шаардлагагүй биз. Тэгээд ч бас би тэр талаар мэдэх юм дульхан. Харин өөр нэг хүний тухай онцолж ярих нь зүйтэй. 

	Тэр бол хоёр дахь Чингис хаан болохыг хүссэн Төмөр гэдэг хүн билээ. Тэр өөрийгөө Чингисийн удам гэдэг боловч хэрэг дээрээ түрэг угсааны хүн байв. Тэр хазгар учир Доголон Төмөр буюу Тамерлан гэсэн нэртэй байлаа. Тэр эцгээ залгамжлан 1369 онд Самаркандын захирагч болжээ. Тийнхүү төдхөн байлдан дагуулах, харгис хэрцгий ажилд оржээ. Төмөр цэргийн их жанжин байсан боловч үнэхээр зэрлэг хүн байлаа. Тэр үед Дундад Азид байсан монголчууд лалын шашинтан болж Төмөр ч лалын шашинд орсон байв. Хэдийгээр лалын мөргөлтөн байсан ч тэр түүнийг эс хайхран хэрцгийлэл үйлдэж байв. Тэр очсон газар бүхэндээ гай зовлон тарьж, хүний гавлын нь ясаар асар өндөр гурвалжин бунхан (пирамидууд) босгох дуртай байжээ. Түүний тушаалаар олон зуун мянган хүнийг хороож, гавлынх нь ясаар Дели хотоос зүүн тийш, баруунаа Бага Ази хүртэл олон бунхан босгожээ. 

	Чингис хаан ба түүний монголчууд ихээхэн эвдлэн сүйтгэж, харгислан хэрцгийлсэн боловч тэр нь тухайн үедээ бусад хүмүүсийн нэг л адил үйлдэл байлаа. Харин Төмөр түүнээс өдий төдий илүү ихээр харгисалжээ. Тэр утга учиргүй балмад харгисаараа өөр хэнтэй ч зүйрлэшгүй байв. Тэр нэгэн удаа тоосго өрж гаднаас нь шохойдсон ханан дотор хоёр мянган амьд хүн зогсоон цамхаг босгож байсан гэж ч ярилцдаг билээ. 

	Энэтхэгийн баялаг тэр зэрлэг этгээдийн шунал дэвийг хөдөлгөжээ. Гэвч Энэтхэгт аян дайн хийх санаагаа жанжид, язгууртнууддаа итгүүлэх гэсэн нь бэрхшээлтэй тулгарчээ. Самаркандын их хуралдаан дээр язгууртнууд нь Энэтхэгт маш халуун гэсэн шалтаг заан тийш аян дайн хийхээс татгалзсан байна. Тэгсэн учраас Энэтхэгт очоод удахгүй, зөвхөн эвдлэн сүйтгэж, дээрэмдэж аваад л буцна хэмээн Төмөр амласан байв. Тэгээд ч тэр хэлсэндээ хүрчээ. 

	Тэр үед Умард Энэтхэг лалын шашинтны эрхшээлд байсныг чи мэднэ. Делид захирагч султан суудаг байв. Гэвч лалынхны тэр улс хүч мөхөс ба хил дээрээ монголчуудтай ямагт дайтах учир үнэхээр суларсан байжээ. Тиймээс Төмөрийг монгол армиа командлан ирэхэд тэд олигтой эсэргүүцэж чадаагүй бөгөөд тийнхүү тэнд алж хядан, «пирамид» бунхан босгох тоглоом тохуу эхэлжээ. Индус ба лалын шашинтан гэж ялгах юмгүй толгой дараалан хүйс тэмтэрч байлаа. Олзлогдсон хүмүүс тээр болоод байсан тул Төмөрийн тушаалаар тийм зуун мянган хүнийг хяджээ. Индус ба лалын шашинтан олон хүн алуулахын өмнө хамтран явж мөргөл хийж байсан гэж хэлэлцдэг. 

	Гэвч энэ бүх аймшигт явдлыг нуршин ярих хэрэг юү билээ? Түүний явсан газар болгон л тийм байсан юм чинь. Тэр Делид арван тав хонохдоо тэр их хотыг тийнхүү аллагын газар болгон хувиргажээ. Тэр Самаркандад буцах замдаа бас Кашмирыг түйвээн сүйтгэсэн байна. 

	Доголон Төмөр хэдийгээр зэрлэг араатан шиг амьтан байсан боловч Самарканд хийгээд Дундад Азийн бусад хотуудад гоё сайхан барилга бариулахыг хүсэж байжээ. Тийм учраас түүнээс бүр өмнө байсан султан Махмудын нэгэн адил тэрээр Энэтхэгийн гар урчууд, уран барилгачид, механикчдыг цугларуулан дагуулж явсан байлаа. Тэдгээр барилгачид, мастеруудын шилдгийг нь тэр өөртөө ажиллуулахаар үлдээжээ. Бусдын нь Өрнөд Азийн том хотууд руу илгээжээ. Уран барималд бий болсон шинэ маяг ингэж эх суурь нь тавигджээ. 

	Төмөрийн явж өнгөрсний дараа Дели сөнөсөн хот болон үлджээ. Өлсгөлөн, тахал өвчинд нэрвэгдэж хоёр сарын турш захирах эзэн ч үгүй, эмх журам, зохион байгуулалт ч үгүй байжээ. Оршин суугчид гэж цөөхөн хүн үлдсэн байв. Делид байхдаа Төмөр туслагчаараа томилсон хүмүүс нь ч Мултан руу зугтан оджээ. 

	Тэгээд Төмөр замдаа тохиолдсон бүхнийг цөлбөн хоосолж Перс Месопотамыг дамжин өрнө зүг явжээ. Тэр 1402 онд Ангорын тэнд османы туркийн том армитай тулгарчээ. Гэвч цэргийн жанжныхаа ур чадлаар туркүүдийг бут цохижээ. Гэвч тэр тэнгисээр явж, Босфор руу нэвтрэн орж чадаагүй учир тийнхүү Европ аврагджээ. 

	Төмөр түүнээс гурван жилийн дараа Хятад руу аян дайн хийж байх үедээ 1405 онд нас баржээ. Бараг бүх Өрнөд Азийг эзэгнэн байсан түүний их эзэнт гүрэн ч мөн мөхөн унажээ. Түүнд османууд Египет, Алтан Ордон алба төлж байв. Тэр зөвхөн үнэхээр гайхалтай цэргийн жанжны л чадвартай хүн байв. Сибирийн цасыг туулж хийсэн түүний зарим аян дайн үнэхээр гайхалтай байлаа. Гэвч Төмөр бол хэрэг дээрээ догшин хэрцгий нүүдэлчин бөгөөд зохион байгуулалттай ямар ч юм хийгээгүй юм. Өөрийнхөө дараа Чингис шиг эзэнт гүрнээ төвхнүүлж чадах тийм хүмүүсийг үлдээгээгүй юм. Тийм учраас Төмөрийг үхэхэд л эзэнт улс нь мөн мөхөж, зөвхөн алан хядаж, цөлбөн хоосолж байсан бузар явдал нь л үлдсэн байна. Дундад Азид зэрлэг балмад явдал үйлдэж, байлдан дагуулсан олон хүний дотроос Искандер буюу Александр Макендонский, султан Махмуд, Чингис хаан, Төмөр дөрвийн л нэр үлджээ. 

	Төмөр османуудын туркийг сөгтгөж, түүнд цохилт өгсөн боловч тэр доорхноо сэргэж тавин жилийн дараа Константинополийг эзлэн авч байсныг (1453 онд) бид мэдэх билээ. 

	Одоо хоёулаа Дундад Азиас хөндийрье. Түүний соёл иргэншил гудайх замд орж харанхуй манан бүрхэх болсон байв. Тэнд хүний анхаарал татахуйц онцын гойд юу ч болсонгүй. Хүний гараар сүйтгүүлсэн эртний соёл иргэншлийн тухай дурсгал л үлдсэн байна. Тэндхийн байгаль нь хүртэл догшин ширүүн болж яваандаа цаг уур нь улам хуурайшин хүн амьдран суухад бэрхтэй болжээ. 

	Бид бас монголчуудаас ч хөндийрөх хэрэгтэй боллоо. Тэдний зөвхөн нэг хэсэг нь л сүүлд Энэтхэгт ирж том эзэнт улс байгуулж байсан удаатай юм. Гэвч Чингисийн эзэнт гүрэн хийгээд түүний удам угсааныхан задран бутарч монголчууд жижиг вант улсууд, нүүдэлчин маягийн амьдралдаа буцан оржээ. 

	 

	 


“Жавахарлал Неру : Ертөнцийн түүхийг сөхөн үзвэл I” номын ГАРЧИГ 

	 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

